Ikalabingwalong Oras

Mula ika-10 hanggang ika-11 NU

Pinasan ni Hesus ang Krus at naglakad patungo sa Kalbaryo, kung saan Siya’y hinubaran.

Hesus ko, walang-kasiyahang Pag-ibig, nakikita kong hindi Mo binibigyan ng kapanatagan ang Iyong Sarili, nadarama ko ang Iyong panginginig ng pag-ibig, ang Iyong mga paghihirap.  Malakas ang tibok ng Iyong Puso; nadarama ko sa bawat tibok ng puso ang mga silakbo, labis na mga pagpapahirap, mga aalab ng pag-ibig; at umaapaw ang apoy na tumutupok sa Iyo, Ika’y humihingal, tumataghoy, naghihinagpis, at sa bawat taghoy, naririnig kong sinasabi Mo:  “Krus!”  Inuulit ng bawat patak ng Iyong dugo:  “Krus!”  Ang lahat ng Iyong paghihirap, na nilalanguyan Mo na waring nasa walang-katapusang dagat, inuulit sa kani-kanilang sarili:  “Krus!”  At ibinulalas Mo:  “O Krus, minamahal at kinasasbikan, Ikaw lamang ang makapagliligtas sa Aking mga anak, at itinutuon Ko sa Iyo ang Aking buong Pag-ibig!”

Ikalawang pagpuputong ng mga tinik.

Samantala, ibinalik Ka ng Iyong mga kaaway sa pretoryo at inalis ang balabal na purpura, ibig na damatan Kang muli ng Iyong kasuutan,  Subalit, sa aba! Gaano kasakit!  Mas matamis pa sa aking mamatay kaysa makita Kang nagdurusa nang labis!  Nanatiling nakakawit ang damit sa korona, at hindi nila mahila iyon.  Kaya, sa bangis na hindi pa nakikita, sama-samang sinira nila ang lahat – damit at korona.  Sa mabangis na pagsira, naputol ang maraming tinik, nanatiling nakabaon sa Iyong kabanal-banalang ulo.  Bumugso ang Dugo, at ang Iyong paghihirap at gayon na tumaghoy Ka.  Subalit ang mga kaaway, hindi inaalintana ang mga labis na pagpapahirap, ay dinamtan Ka ng Iyong sariling kasuutan, at ibinalik ang korona, marahas na ibinaon iyon sa Iyong ulo.  Bumaon ang mga tinik sa Iyong mga mata, sa Iyong mga tainga – walang bahagi ng Iyong kabanal-banalang ulo na hindi nadarama ang tusok ng mga iyon.  Ang Iyong paghihirap ay gayon na sumuray Ka sa ilalim ng malulupit na mga kamay na iyon, naginginig mula uo hanggang paa; malapit Ka nang mamatay sa napakasamang mga hilab ng sakit, at sa Iyong nanlulupaypay na mga mata, puno ng Dugo, nahirapang Kang tumingin sa akin, humihingi ng tulong sa labis na paghihirap!

Hesus ko, Hari ng mga Kalungkutan, hayaan Mong alalayan Kita at mahigpit na yakapin Kita sa aking puso.  Ibig kong kunin ang apoy na tumutupok sa Iyo upang sunugin ang Iyong mga kaaway hanggang maging abo sila at iligtas Ka; subalit hindi Mo ito ibig, sapagkat ang Iyong mga pananabik sa Krus ay nagiging maalab, at ibig Mo agad na ialay ang Iyong Sarili sa Krus – para sa Iyong mga kaaway din!  Subalit habang hawak Kita nang mahigpit sa aking puso, Ikaw na hinahawakan ako nang mahigpit sa Iyong Puso, ay sinabi sa akin:  “Aking anak hayaan mong ibuhos Ko ang Aking Pag-ibig; at kasama Ko, bayaran Natin ang mga gumagawa ng mabuti subalit hinihiya Ako.  Ang mga Hudyong ito’y dinamtan Ako ng Aking sariling kasuutan upang siraan Ako kahit sa harap ng mga tao, upang papaniwalain sila na Ako’y isang salarin.  Sa anyo, ang gawa ng pagdadamit sa Aki’y mabuti, subalit sa diwa, iyo’y masama.  Ah, ilan ang gumagawa nang mabutin, nagbibigay ng mga Sakramento o nag-aalaga sa mga iyon, may pantao at pati masasamang mga pakay.  Subalit ang kabutihang ginawa nang masama ay naghahatid sa kasutilan, kaya ibig Kong maputungan sa ikalawang pagkakataon na may mga paghihirap na mas matalim kaysa sa unang pagkakataon, upang basagin ang kasutilang ito; at sa pamamagitan ng Aking mga tinik, ay akitin sila sa Akin.  Ah, Aking anak, ang ikalawang pagpuputong ay higit na mas masakit.  Nadama Ko na ang Aking ulo’y lumalangoy sa gitna ng mga tinik; sa bawat kilos Ko, o hagupit na ibinigay nila sa Akin, pinagdusahan Ko ang maraming malulupit na kamatayan.  Sa paraang ito, binayaran Ko ang masamang hangarin ng mga pagkakasala; binayaran Ko ang mga nag-aaksaya at tumatanggi sa Aking grasya, binibigyan Akong muli ng mas maraming tumutusok na tinik, sa halip na isipin ang kanilang sariling pagpapabanal sa anumang panloob na kalagayang naroon sila; samantalang napipilitan Akong tumaghoy, tumangis ng luha na Dugo, at manabik sa kanilang kaligtasan.”

“Ah, ginagawa Ko ang lahat upang ibigin sila, at ang mga nilalang ay ginagawa ang lahat upang magkasala sa Akin!  Ikaw, kahit paano – huwag mo Akong iwanang nag-iisa sa Aking mga paghihirapa at mga pagbabayad-puri.”

Niyakap ni Hesus ang Krus.

Aking Kabutihan, labis na pinahirapan, kasama Mo akong nagbabayad, kasama Mo akong nagdurusa.  Subalit nakikita ko na ang Iyong mga kaaway ay itinulak Ka nang malakas sa hagdanan; hinihintay Ka ng mga tao na may matinding galit at pagmimithi; ipinakita nila sa Iyo ang nakahandang Krus na Iyong kinasasabikan na may maraming buntong-hininga.  At Ikaw – tinitigan Mo Ito na may pag-ibig, at sa matatag na hakbang ay nilapitan Mo Ito.  Subalit bago iyon, hinalikan Mo ito, at habang ang isang panginginig ng kaligayahan ay lumalagos sa Iyong Kabanal-banalang Pagkatao, tinitigan Mong muli Ito na may pinakamataas na kasiyahan, sinusukat ang haba at luwang Nito.  Sa Krus na ito, itinakda Mo ang bahagi para sa bawat nilalang.  Sapat na pinagkalooban Mo silang lahat upang iugnay sila sa Pagka-Diyos sa pamamagitan ng sumpaan ng kasalan at gawin silang mga tagapagmana ng Kaharian ng Langit.  Pagkatapos, umaapaw ang pag-ibig na sa pamamagitan nito’y inibig Mo sila, hinalikan Mong muli ang Krus at sinabi:  $Sinasambang Krus, sa wakas ay nayakap Kita.  Ikaw ang kinasasabikan ng Aking Puso, ang pagmamartir ng Aking Pag-ibig.  Subalit Ikaw, O Krus ay naantala hanggang ngayon, habang ang Aking mga hakbang ay laging patungo sa Iyo.  Banal na Krus, Ikaw ang hantungan ng Aking mga mithiin, ang layunin ng Aking pananatili dito sa lupa.  Sa Iyo Ko itinutuon ang Aking buong katauhan, sa Iyo Ko hinahabilin ang lahat ng Aking anak, at Ikaw ang magiging kanilang buhay, kanilang liwanag, pananggalang, pangangalaga at lakas.  Tutulungan Mo sila sa lahat ng bagay at sila’y dadalhin Mo nang maluwalhati sa Akin sa Langit.  Naku O Krus, Pulpito ng Karunungan, Ikaw lamang ang makapagtuturo ng tunay na Kabanalan; Ikaw lamang ang makahuhubog sa mga bayani, mga atleta, mga martir, mga Santo.  Kaibig-ibig na Krus, Ikaw ang Aking Luklukan, at yayamang Ako’y dapat lumisan sa lupa, Ikaw ang hahalili sa Aking lugar.  Sa Iyo Ko ibibigay ang lahat ng kaluluwa bilang dote – ingatan Mo sila, iligtas Mo sila; ipinagkakatiwala Ko sila sa Iyo!”

Sa pagsasabi nito, nananabik, hinayaan Mong ilagay Iyon sa Iyong kabanal-banalang balikat.  Ah, Hesus ko, ang Krus ay napakagaan para sa Iyong Pag-ibig, subalit ang bigat ng aming mga kasalanan ay sumasama sa bigat ng Krus – katakut-takot at napakalawak, tulad ng kalawakan ng Kalangitan.  At Ikaw, aking Kabutihan na napapagal, nadarama Mong nadurog sa ilalim ng bigat ng napakaraming kasalanan.  Nangilabot sa takot ang Iyong kaluluwa sa pagkakita sa mga iyon, at nadarama Mo ang paghihirap ng bawat kaslanan,  Nanatiling natigatig ang Iyong Kabanalan sa harap ng labis na kapangitan, at dahil nabibigatan ang Iyong balikat gawa ng Krus, sumuray Ka, kinapos ang Iyong hininga at nakamamatay na pawis ang gumapang sa Iyong Kabanal-banalang Pagkatao.  O pakiusap, aking Pag-ibig, wala sa akin ang pusong iwanan Kang nag-iisa – ibig kong makibahagi sa bigat ng Iyong krus; at upang paginhawahin Ka sa bigat ng mga kasalanan, kumakapit ako sa Iyong mga paa.  Ibig kong bigyan Ka, sa ngalan ng lahat ng nilalalng, pag-ibig para sa mga hindi umiibig sa Iyo, mga pagpupuri para sa mga namumuhi sa Iyo, mga pasasalamat, pagkamasunurin para sa lahat.  Ipinangangako ko na sa anumang pagkakasalang tatangapin Mo, hangad kong ialay sa Iyo ang buo kong sarili bilang pagbabayad-puri, tupdin ang mga gawang katapat sa mga pagkakasala na ibinibigay sa Iyo ng mga nilalang, at aliwin Ka sa pamamagitan ng aking mga halik at tuluy-tuloy na mga gawa ng pag-ibig.  Subalit nakikita kong ako’y abang aba; kailanagan Kita upang tunay na mabayaran Ka.  Samakatwid, ibubuklod ko ang aking sarili sa Iyong Kabanal-banalang Pagkatao, at kasama Mo, ibubuklod ko ang aking mga isip sa Iyong mga isip upang bayaran ang masasamang mga isip – sa akin at sa lahat; ang aking mga mata sa Iyong mga mata, upang bayaran ang masasamang mga sulyap; ang aking bibig sa Iyong bibig, upang bayaran ang mga kalapastanganan at masasamang mga pahayag; ang aking puso sa Iyong Puso, upang bayaran ang masasamang mga hilig, mga pagnanasa at mga pagmamahal.  Sa kabuuan, ibig kong bayaran ang lahat na binabayaran ng Iyong Kabanal-banalang Pagkatao, ibinubuklod ang aking sarili sa kalawakan ng Iyong Pag-ibig para sa lahat, at sa napakalaking kabutihang ginagawa Mo para sa lahat.  Subalit hindi pa ako nasisiyahan.  Ibig kong ibuklod ang aking sarili sa Iyong Pagka-Diyos, at nilulusaw ko ang aking kawalang halaga Iyong Pagka-Diyos, at sa paraang ito, ibinibigay ko sa Iyo ang lahat.  Ibinibigay ko sa Iyo ang Iyong Pag-ibig upang pawiin ang Iyong mga pait; ibinibigay ko sa Iyo ang Iyong Puso upang paginhawahin Ka sa aming katamlayan, kakulangan ng pagkakaisa, kawalang utang-na-loob at ang bahagyang pag-ibig ng mga nilalang.  Ibinibigay ko sa Iyo ang Iyong mga armoniya upang aliwin ang Iyong pandinig mula sa nakabibinging mga kalapastangang tinatanggap nito.  Ibinibigay Ko sa Iyo ang Iyong Kagandahan upang paginhawahin Ka mula sa kapangitan ng aming mga kaluluwa kapag dinumhan namin ang aming sarili ng kasalanan.  Ibinibigay ko sa Iyo ang Iyong Kalinisan upang paginhawahin Ka sa kakulangan ng matuwid na hangarin at sa putik at pagkabulok na nakikita Mo sa maraming kaluluwa.  Ibinibigay ko sa Iyo ang Iyong Kalawalang Hanggan upang paginhawahin Ka sa kusang pamimilit na inilalagay ng mga kaluluwa sa kanilang sarili.  Ibinibigay ko sa Iyo ang Iyong alab upang sunugin ang lahat ng kasalanan at lahat ng puso, para ibigin Ka ng lahat at walang sinuman ang magkasala sa Iyo kailanman.  Sa kabuuan, ibinibigay ko sa Iyo ang buo Mong Sarili, upang bigyan Ka ng sukdulang kasiyahan, walang katapusan, napakalawak at sukdulang Pag-ibig.

Ang masakit na daan sa Kalbaryo.

Aking pinakamatiising si Hesus, nakikita ko ang Iyong mga unang hakbang sa ilalim ng napakabigat na Krus.  Isinasanib ko ang aking mga hakbang sa Iyong mga hakbang, at kapag Ikaw na nanghihina, duguan at sumusuray at halos mabubuwal na, tatabihan Kita upang maalalayan Ka; ilalagay ko ang aking mga balikat sa ilalim Nito upang sa Iyo’y makibahagi ako sa bigat Nito.  Huwag Mo akong hamakin kundi tanggapin Mo ako bilang Iyong tapat na kasama.  Naku Hesus, tinitingnan Mo ako at nakikita kong binabayaran Mo ang mga hindi nagpapasan ng kanilang mga krus na may pagsuko, kundi sumusumpa sila, nagagalit, nagpapakamatay at pumapatay.  At para sa lahat, isinasamo Mo ang pag-ibig at pagsuko sa kanilang mga krus.  Subalit ang Iyong paghihirap ay gayon na nadarama Mong nadudurog sa ilalim ng Krus.  Mga unang hakbang Mo pa lamang at nadapa Ka na sa ilalim Nito.  Sa pagbuwal Mo, Ika’y humampas sa mga bato; lalong bumaon ang mga tinik sa Iyong ulo habang ang Iyong mga sugat ay lumala at nagbuhos ng bagong Dugo.  At dahil wala Kang lakas na bumangon, ang Iyong mga galit na kaaway ay sinikap na patayuin Ka sa pamamagitan ng mga paninipa at mga panunulak.

Aking Pag-ibig na nadapa, hayaan Mong tulungan Kitang bumangon, hayaan Mong halikan Kita, punasan ang Iyong Dugo at bayaran kasama Mo ang mga nagkakasala dahil sa kamangmangan, karupukan at kahinaan.  Isinasamo ko sa Iyo na tulungan Mo ang mga kaluluwang ito.  

Hesus, aking Buhay, pinarurusahan Ka ng walang-kapantay na matitinding mga paghihirap, naisagawa ng Iyong mga kaaway na makatayo Ka, at sa paglalakad Mo, sumusuray, naririnig ko ang Iyong kinakapos na hininga.  Tumitibok nang mas malakas ang Iyong Puso at Ito’y mas matinding tinusukan ng mga bagong paghihirap.  Iniling-iling Mo ang Iyong ulo upang alisin sa Iyong mga mata ang Dugo pumuno sa mga iyon, at nananabik na tumitig Ka.  Ah, aking Hesus, nauunawaan ko ang lahat – ang Iyong Inang hinahanap Ka tulad ng isang kalapating tumataghoy, ay ibig masabi sa Iyo ang huling pananalita at tanggapin ang Iyong huling titig; at nadarama Mo ang Kanyang mga paghihirap, ang Kanyang Pusong nagkasugat-sugat sa Iyo, napukaw at nasugatan ng Kanyang pag-ibig at ng Iyong Pag-ibig.  Nakikita Mo siyang pinipilit na makaraan sa makapal na mga tao, ninanais na makita Ka anuman ang kapalit, hagkan Ka at magpaalam sa Iyo.  Subalit mas hindi Ka makakilos sa pagkakita sa Kanyang nakamamatay na kaputlaan at ang lahat ng Iyong paghihirap na inulit sa Kanya sa pamamagitan ng lakas ng pag-ibig.  Kung nabubuhay Siya, ito’y sa pamamagitan ng himala ng Iyong Walang Hanggang Kapangyarihan.  Humakbang Ka patungo sa Kanya, subalit tila hindi Mo maibalik ang isang sulyap!

Naku, matinding sakit ng Inyong Dalawang Puso!  Napansin ng mga kawal iyon, at sa pamamagitan ng mga hampas at panunulak, ay pinigilan ang Ina at Anak na magpalitan ng huling paalam.  Gayon ang matinding hirap ng Dalawa, na nanatiling maninigas ang Iyong Ina dahil sa paghihirap, at malapit na ng mamatay.  Inalalayan Siya ng tapat na si Juan at ng banal na mga babae habang nabuwal Kang muli sa ilalim ng Krus.  Pagkatapos, ang hindi magawa ng katawan ng Iyong nahahapis na Ina dahil hinahadlangan Siya ay ginawa ng Kanyang kaluluwa.  Pumasok Siya sa Iyo at inangkin ang Kalooban ng Walang Hanggang Diyos, at iniuugnay ang Kanyang Sarili sa lahat ng Iyong paghihirap, ay ginawa Niya ang tungkulin bilang Iyong Ina, hinahalikan Ka, nagbabayad sa Iyo, inaaliw Ka, at ibinubuhos ang balsamo ng Kanyang nahahapis na pag-ibig sa lahat ng Iyong sugat!

Aking nagdurusang Hesus, nakikiisa rin ako sa tinarakang Ina.  Inaangkin ko ang lahat ng Iyong paghihirap at bawat patak ng Iyong Dugo; ibig kong kumilos bilang isang ina Mo sa bawat sugat, at kasama Niya, binabayaran ko ang lahat na mapanganib na sagupaan at ang mga naglalantad sa kanilang sarili sa mga pagkakataong magkasala, o napilitan ng pangangailangang ilantad, ay nananatiling nakapulupot sa kasalanan.

Samantala, Ika’w tumataghoy, nakabulagta sa ilalim ng Krus.  Natatakot ang mga kawal na baka Ka mamatay sa ilalim ng bigat ng napakaraming pagmamartir at sa pagdanak ng napakaraming Dugo.  Sa kabila nito, sa paghahagupit at paninipa, nahirapan silang patayuin Kang muli.  At binabayaran Mo ang paulit-ulit na pagbagsak sa kasalanan, ang mabibigat na mga kasalanang ginagawa ng bawat uri ng tao, at ipinagdarasal Mo ang sutil na mga makasalanan, lumuluha ng Dugo para sa kanilang pagbabalik-loob.

Aking Pag-ibig na napuspos ng paghihirap, habang sinusundan Kita sa mga pagbabayd-puring ito, nakikita kong sumusuray Ka sa ilalim ng katakut-takot na bigat ng Krus.  Ika’y lubusang nanginginig.  Sa patuloy na panunulak na tinatanggap Mo, bumabaong lalo ang mga tinik sa Iyong kabanal-banalang ulo.  Ang napakabigat na Krus ay bumabaon sa Iyong balikat hanggang mabuo ang isang napakalalim na sugat na ang mga buto’y nalantad.  Tila Ika’y mamamatay sa bawat hakbang at hindi na makagalaw pa.  Subalit ang Iyong Pag-ibig na nagagawa ang lahat, ay binibigyan Ka ng lakas, at habang nadarama Mong bumabaon ang Krus sa Iyong balikat, binabayaran Mo ang mga lingid na kasalanan; ang mga hindi nababayaran na pinararami ang matinding sama ng loob ng Iyong matitinding mga paghihirap.  Hesus ko, hayaan Mong ilagay ko ang aking balikat sa ilalim ng Krus upang paginhawahin Ka at magbayad sa Iyo para sa lahat ng lingid na kasalanan.

Subalit ang Iyong mga kaaway na natatakot na mamatay Ka sa ilalim Nito, ay pinilit ang taga-Cirene na tulungan Kang pasanin ang Krus.  Ayaw at nagrereklamo, tinulungan Ka niya – hindi dahil sa pag-ibig, kundi sa pamimilit.  Kaya ang lahat ng reklamo ng mga nagdurusa, ang kakulangan ng pagsuko, ang mga pag-aalsa, ang galit at pagkamuhi sa pagdurusa ay umaalingawngaw sa Iyong Puso.  Subalit nananatili Kang lalong inulusan sa pagkakita na ang mga kaluluwang itinalaga sa Iyo na tinatawag Mong Iyong maging katulong at mga kasama sa Iyong pagdurusa ay tinatakasan Ka; at kapag niyakap Mo sila sa pamamagitan ng pagdurusa – ah, sila’y napupumihit-pihit para makaalpas sa Iyong mga bisig upang humanap ng mga kasiyahan, at kaya iniiwan Ka nilang nag-iisang nagdurusa!

Hesus ko, habang nagbabayad ako sa Iyo, isinasamo ko sa Iyo na hawakan Mo ako sa Iyong mga bisig nang mahigpit para walang paghihirap na pinagdurusan Mo na hindi ako nakikibahagi upang magbagong-anyo ako sa mga iyon at punan ang pagpapabaya ng lahat ng nilalang.  Hesus ko, nadaig ng pagod at lubos na nakayukayok, halos hindi Ka na makalakad; subalit nakikita kong tumigil Ka at sinikap na tumingin.  Puso ko, ano iyon?  Ano ang hinahanap Mo?  Ah, si Veronica na walang-takot at malakas ang loob, ay pinunasan ng isang kayo ang Iyong Mukha na lubos na puno ng Dugo, at iniwan Mo ang bakas ng Iyong Mukha rito bilang tanda ng pasasalamat.  Hesus kong mapagbigay, ibig ko ring punasan Kita, subalit hindi ng isang kayo; ibig kong ialay ang buo kong sarili upang maginhawa Ka, ibig kong pumasok sa Iyong loob, O Hesus, at bigyan Ka ng tibok ng puso para sa tibok ng puso, hininga para sa hininga, pagmamahal para sa pagmamahal, paghahangad para sa paghahangad.  Balak kong sumisid sa Iyong Kabanal-banalang Katalinuhan, at pinadadaloy ang lahat ng tibok ng puso, hininga, pagmamahal, paghahangad sa kalawakan ng Iyong Kalooban, binabalak kong paramihin ang mga iyon sa kawalang hanggan.  O Hesus ko, ibig kong bumuo ng mga alon ng mga tibok ng puso upang wala ni isang masamang tibok ng puso ang umalingawngaw sa Iyong Puso at para paginhawahin ang lahat nga Iyong panloob na mga pait.  Balak kong bumuo ng mga alon ng mga pagmamahal at mga paghahangad upang itaboy ang lahat ng masasamang pagmamahal at pagnanasa na maaari, kahit bahagya, na makapagpapalungkot sa Iyong Puso.  O Hesus ko, marami pa, balak kong bumuo ng mga alon ng mga hininga at mga isip upang itaboy ang anumang hininga o isip na bahagyang makapagpapasama ng loob sa Iyo.  O Hesus, magbabantay ako upang wala nang magpahirap sa Iyo at idagdag ang mas maraming pait sa Iyong panloob na mga paghihirap.  O Hesus ko, pakiusap, hayaan Mong ang buo kong loob ay managana sa kalawakan ng Iyong loob; sa paraang ito, matatagpuan ko ang sapat na pag-ibig at kalooban, upang walang masamang pag-ibig ang makapasok sa Iyong loob, o isang kalooban na makapagpapasama ng loob sa Iyo.

O Hesus ko, upang lalong makatiyak, sumasamo ako sa Iyo na sarhan Mo nang mahigpit ang aking mga isip ng Iyong isip, ang aking kalooban ng Iyong Kalooban, ang aking mga hangarin ng Iyong hangarin, ang aking mga pagmamahal at mga tibok ng puso ng sa Iyo; upang sa gayon, nakasara nang magigpit, hindi ito magtatamo ng buhay kung hindi galing sa Iyo.  O Hesus ko, hinihiling kong muli sa Iyo na tanggapin Mo ang aking abang katawang ibig kong pira-pirasuhin dahil sa pag-ibig sa Iyo, at lupigin iyon sa maliliit na mga piraso upang ilapat sa bawat isa sa mga sugat Mo.  O Hesus, sa sugat na iyon na nagbibigay sa Iyo ng paghihirap mula sa maraming kalapastanganan, inilalapat ko ang isang maliit na piraso ng aking katawan, ninanais niyon na laging sabihin sa Iyo:  “Pinupuri Kita.”  O Hesus, sa sugat na iyon na nagbibigay sa Iyo ng napakaraming paghihirap mula sa maraming kawalang utang-na-loob, hinahangad kong ilapat ang isang bahagi ng aking katawan upang patunayan ang aking utang-na-loob sa Iyo.  O Hesus, sa sugat na iyon na pinagdurusahan Mo nang labis mula sa katamlayan at kakulangan ng pag-ibig, hinahangad kong ilapat ang maraming maliliit na piraso ng aking laman upang laging sabihin sa Iyo:  “Iniibg Kita, iniibig Kita, iniibig Kita!”  Sa sugat na iyon na nagbibigay sa Iyo ng napakaraming paghihirap mula sa napakaraming kawalang-pitagan sa Iyong Kabanal-banalang Persona, hinahangad kong ilapat ang isang piraso ng aking sarili upang laging sabihin sa Iyo:  “Sinasamba Kita, sinasamba Kita, sinasamba Kita”  O Hesus ko, ibig kong ikalat ang aking sarili sa lahat at sa mga sugat na iyon na nasaktan dahil sa maraming di-paniniwala, nais ko na ang mga piraso ng aking katawana ay sabihin sa Iyo:  “Nananalig ako – nananalig ako sa Iyo, O Hesus ko, aking Diyos, at sa Iyong Banal na Simbahan, at balak kong ihandog ang aking buhay upang patunayan ang aking pananalig sa Iyo!”  O Hesus ko, sumisisid ako sa kalawakan ng Iyong Kalooban, at ginagawa ko Itong akin, ibig kong punan ang lahat at ikulong ang lahat ng kaluluwa sa kapangyarihan ng Iyong Kabanal-banalang Kalooban.  O Hesus, natitira pa ang aking dugo na ibig kong ibuhos sa Iyong mga sugat bilang balsamo at nakagiginhawang pamahid upang maginhawa Ka at lubos na pagalingin Ka.  O Hesus, muli kong binabalak na padaluyin ko ang aking mga isip sa puso ng bawat makasalanan upang laging pangaralan siya para hindi siya mangahas na magkasala sa Iyo.  At idinadalangin ko sa Iyo sa pamamagitan ng tinig ng Iyong Dugo, na ang lahat ay sumuko sa aking abang mga panalangin.  Sa paraang ito, madadala ko sila sa Iyong Puso!  O Hesus ko, isa pang biyayang hinihiling ko sa Iyo:  na sa lahat ng aking nakikita, nahihipo at naririnig, Ikaw ang aking laging makikita, mahihipo at maririnig; at na ang Iyong Kabanal-banalang Larawan at Kabanal-banalang Ngalan ay laging nakaukit sa bawat katiting ng aking abang katauhan.

Samantala, ang mga kaaway na hindi minamabuti ang gawang ito ni Veronica, ay hinagupit, tinulak at sinalya Ka sa daan!  Ilan pang mga hakbang at tumigil Kang muli.  Kahit sa ilalim ng bigat ng napakatinding pagdurusa, hindi tumitigil ang Iyong Pag-ibg, at nakikita ang mga banal na babaeng lumuluha dahil sa Iyong mga paghihirap, kinalimutan Mo ang Iyong Sarili at inaliw sila, sinasabi:  “Mga anak, huwag kayong lumuha sa aking mga paghihirap, kundi sa inyong mga kasalanan at sa inyong mga anak.”  Anong dakilang pangangaral, anong tamis ng Iyong salita!  O Hesus, kasama Mo akong binabayaran ang kakulangan ng pag-ibig, at hinihiling ko sa Iyo ang biyayang makalimutan ko ang aking sarili upang wala na akong maalaala kundi Ikaw lamang.

Sa pagkarinig sa Iyong pananalita, nagngalit ang Iyong mga kaaway, hinila ang mga lubid na nakagapos sa Iyo at tinulak Ka na may gayong matinding pagkagalit upang Ika’y madapa.  Sa Iyong pagkadapa, humampas Ka sa mga bato:  ang bigat ng Krus ay inipit Ka, at nadarama Mong naghihingalo!  Hayaan Mong alalayan Kita at ikubli ng aking mga kamay ang Iyong Kabanal-banalang Mukha.  Nakikita kong nakadapa Ka sa lupa at humihingal sa Iyong Dugo.  Subalit ibig ng Iyong mga kaaway na patayuin Ka; hinila Ka nila sa pamamagitan ng mga lubid, pasabunot na ibinangon Ka nila  at sinipa Ka nila – ang lahat ay walang silbi.  Hesus ko, naghihingalo Ka na!  Anong paghihirap – nadudurog ang aking puso ng dalamhati!  Halos kinakaladkad Ka, dinala Ka nila sa Bundok ng Kalbaryo.  Habang kinakaladkad Ka nila, naririnig kong binabayaran Mo ang lahat ng pagkakasala ng mga kaluluwang nakatalaga sa Iyo na nagpapabigat sa Iyo nang labis, na gaano Mo man sikaping tumayo, hindi Mo makaya!  At kaya, kinaladkad at niyurakan, nakarating Ka sa Kalbaryo, iniiwan ang pulang bakas ng Iyong Mamahaling Dugo.

Hinubaran si Hesus at pinutungan ng mga tinik sa ikatlong pagkakataon.

Subalit mga bagong pagdurusa ang naghihintay sa Iyo rito.  Hinubaran Ka na naman, inaalis ang parehong damit at koronang tinik.  Ah, naghihinagpis Ka sa pagkadama na ang mga tinik ay binubunot sa Iyong ulo.  At habang tinatanggal nila ang Iyong damit, nilalaslas din nila ang nagkasugat-sugat na lamang nakadikit doon.  Nabuksan ang mga sugat, dumaloy nang malakas sa lupa ang Iyong Dugo; ang sakit ay gayon na halos patay na, bumagsak Ka.

Subalit wala ang nahabag sa Iyo, aking Kabutihan!  Sa halip, sa makahayop na matinding galit, inilagay na muli nila ang koronang tinik sa Iyo.  Ibinaon nila nang husto iyon, at ang labis na paghihirap na ginawa sa Iyo dahil sa mga paglalaslas at sa pagsasabunot ng Iyong buhok na namuo sa Dugo, ay gayon, na ang mga Anghel lamang ang makapagsasabi kung ano ang Iyong pinagdusahan, habang nanginginig sa takot, palayong ibinaling nila ang kanilang makalangit na titig at tumangis!

Aking hinubarang Hesus, hayaan Mong hawakan Kita sa aking puso upang mainitan Ka, dahil nakikita kong nanginging Ka at isang napakalamig na nakamamaty na pawis ang dumagsa sa Iyong Kabanal-banalang Pagkatao.  Gaano ko kanais na ibigay ang aking buhay sa Iyo – ang aking dugo upang halinhan ang Iyong Dugo, na nawala Mo upang bigyan ako ng buhay!

Samantala, halos tinitingnan ako ng Kanyang nananamlay at naghihingalong mga mata, tila sinasabi ni Hesus sa akin:  “Aking anak, ano ang katumbas ng mga kaluluwa sa Akin!  Ito ang lugar kung saan hinihintay Ko ang lahat upang iligtas sila, kung saan ibig Kong bayaran ang mga kasalanan ng mga sumasapit sa ibinababa ang kanilang sarili na mas mababa pa kaysa sa mga hayop at napakasutil sa pagkakasala sa Akin hanggang umabot sa dakong hindi sila  mabuhay na hindi nagkakasala.  Nananatiling bulag ang kanilang mga isipan, at nagkakasala sila nang walang-pagpipigil.  Ito ang dahilan kung bakit pinutungan nila Ako ng mga tinik sa ikatlong pagkakataon.  At sa pagiging hubad, binabayaran Ko ang mga nagsusuot ng maluluho at malalaswang mga damit, ang mga kasalanan laban sa kahinhinan, at ang mga labis na nakatali sa mga kayamanan, mga karangalan at mga kasiyahan, na gawin silang isang diyos para sa kanilang mga puso.”

“Ah, oo, ang bawat isa sa mga pagkakasalang ito ay isang kamatayang nadarama ko; at kung hindi Ako namatay, iyon ay dahil ang Kalooban ng Aking Walang Hanggang Ama’y hindi pa itinatakda ang sandali ng Aking Kamatayan!”

Aking hinubarang Kabutihan, habang nagbabayad akong kasama Mo, isinasamo kong tanggalin Mo sa akin ng Iyong kabanal-banalang mga kamay ang lahat ng bagay, at huwag Mong pahintulutan na anumang masamang pagmamahal ang makapasok sa aking puso.  Bantayan Mo iyon; paligiran Mo iyon ng Iyong mga paghihirap; punuin Mo iyon ng Iyong Pag-ibig.  Nawa’y ang aking buhay ay maging walang iba kundi ang pag-uulit ng Iyong Buhay; palakasin Mo ang pagtanggal sa aking sa pamamagitan ng Iyong pagbabasbas; basbasan Mo ako mula sa Iyong Puso, at ibigay Mo sa akin ang lakas na makaharap sa Iyong kahapis-hapis na Pagpapako sa Krus, na manatiling nakapakong kasama Mo!

Mga pagninilay at mga pagsasanay

Pinasan ni Hesus ang Krus.  Ang pag-ibig ni Hesus sa Krus, ang Kanyang nananabik na kasigasigang mamatay sa Krus para sa kaligtasan ng mga kaluluwa’y napakalaki!  At tayo – iniibig ba natin ang pagdurusa katulad ni Hesus?  Masasabi ba natin na ang mga tibok ng ating puso ay inuulit ang Kanyang banal na mga tibok ng puso, at hinihiling din ba natin ang ating krus?!

Kapag tayo’y nagdurusa, may balak ba tayong maging mga kasama ni Hesus upang paginhawahin Siya sa bigat ng Kanyang Krus?  Paano natin Siyang sinasamahan?  Sa pagtanggap Niya ng mga pangungutya, lagi ba tayong handang ibigay sa Kanya ang ating maliit na pagdurusa bilang ginhawa sa Kanyang mga paghihirap?

Sa pagtatrabaho, sa pagdarasal, at kapag nadama natin ang hirap ng ating pagdurusa sa ilalim ng bigat ng panloob na mga paghihirap, hinahayaan ba nating lumapit kay Hesus ang ating paghihirap, na tulad ng isang talukbong, ay mapunasan ang Kanyang pawis at aliwin Siya, habang inaangkin natin ang Kanyang kahirapan?

Lahat:  O Hesus ko, lagi Mo akong tawagin upang maging malapit sa Iyo, at manatili Kang laging malapit sa akin, para laging maaliw Ka ng aking mga paghihirap.

